
ВОВЕД

Во Република Македонија состојбата во економско-социјалната сфера во подолг временски период  е мошне загрижувачка. Продолжуваат негативните економски трендови, губењето на работните места и зголемување на бројот на невработените, плати примаа сé помал број работници, а нивната реална вредност опаѓа. Се бележи  застој во развојот на севкупните односи во државата што е мошне негативно  за нашето членство, за  работниците, за граѓаните на Република Македонија. Ваквите состојби во државата продуцираат мошне заострени односи во социјалната сфера,  сиромаштијата се зголемува и сé повеќе расте бројот на  семејствата кои живеат од минимална социјална помош што им ја дава државата.

Општествено-политичките односи и економската состојба во нашата земја се наоѓаат во длабока криза. Периодот на транзиција кој трае веќе една и пол деценија остави, и сé уште остава, длабока трага во севкупните односи и состојби во нашата земја. Состојбите на  разединетост и безскрупулозната борба за власт, доведоа до состојба на нефункционирање на правната држава, волунтаризам и донесување на парцијални решенија често без јасна визија и стратегија за развивање и водење на општеството во насока на градење модерна европска заедница.
Негативните влијанија предизвикани од начините и инструментите кои владеачките гарнитури ги користеа во спроведувањето на одамна започнатите промени во општествено-политичкиот и економскиот систем, посебно во делот на афирмирањето на пазарната економија, приватизацијата, работните односи, со сета своја сила се уриваат врз грбот на работниците.
Овие состојби неминовно наметнаа потреба од промени во организацијата, структурата и начинот на функционирање на Синдикатот. Во периодот на транзиција на вкупните општествено-политички односи во државата по 90-тите години, со цел да одговори на сите овие предизвици, Сојузот на синдикатите на Македонија целосно се трансформира  согласно европските модели и практика и стана интересна, автономна и независна работничка организација  во однос на државата и политичките партии и се избори за местото на еден од носителите на општествената моќ и рамноправен, признат социјален партнер во Република Македонија. Во ССМ, во кој се здружени 18 грански синдикати, меѓу кои и Синдикатот на финансиските дејности на Македонија, вкупниот број на членството се движи околу   70% од вкупниот број на вработени во Република Македонија. Заради натамошно зацврстување на позицијата на ССМ и синдикатите потребно е и натаму да се развиваат односите и тенденциите на договарање и заеднички настап, како  единствена работничка сила пред работодавачите  и власта. 
Синдикатот на финансиските дејности на Македонија, мора да се избори за достојно место во градењето на вистински партнерски односи со организацијата на работодавачите и претставниците на власта од областа на финансиското работење. Само врз основа на демократски принципи, почитување на партнерскиот однос и утврдување и спроведување на заеднички решенија, посебно од областа на регулирање на правата и обврските од работниот однос, СФДМ ќе стане активен учесник во градењето и спроведувањето на општоприфатените определби за модерно европско општество во кое трудот и работниците ќе го заземат местото што им припаѓа.

Воден од желбата за достојна афирмација на трудот и работниците, во согласност со општоприфатените домашни и меѓународни стандарди на синдикално организирање и делување, СФДМ своите активности ќе ги насочи кон остварување на следните цели и задачи:
1. Материјално-социјална положба на работниците
Неповолните состојби во економската и  социјалната сфера во државата условуваат редовно да се следат и за нив да се расправа на органите на СФДМ. Ова особено што економската депресија во која се наоѓа РМ крајно негативно се одразува врз материјално-социјалната положба на работниците и воопшто врз граѓаните на РМ. Како резултат на сето тоа постојано нé следи зголемување на бројот на невработените, а со тоа и на сиромаштијата. 
  Заради надминување на ваквите негативни  економско -социјални трендови  кои имаат последици врз целокупното општество, СДФМ  ќе бара од надлежните државни институции со сите средства и механизми што им стојат на располагање, да влијаат за нивното запирање и стабилизирање и подобрување на материјално - социјалната положба на работниците и на граѓаните во Македонија.
Во оваа смисла, активностите на СДФМ ќе  бидат насочени кон:
- остварување на правото на работа и сигурност на работното место;
- остварување на правото на плата;
- остварување на правото на пензиско и здравствено осигурување;
- обезбедување подобри услови за работа и заштита при работа;
- следење на трудовата легислатива и нејзиното влијание врз материјално-социјалната положба на работниците и предлагање измени во интерес на работниците до надлежните институции.
2. Плати
СДФМ редовно ќе го следи движењето  на платите во дејноста и согласно принципите на партнерството и европските традиции,  ќе расправа за ова значајно економско-социјално прашање.
 Особено ќе се залага за нивна исплата сразмерно на извршената работа  согласно Закон и Колективен договор, што значи редовна исплата на платите и придонесите, со која на  работникот и неговото семејство ќе му обезбеди достоен живот.
 - Во услови на ниски и нередовно исплатувани плати и придонеси, СФДМ ќе  се залага за остварување на законската обврска на работодавачите  за редовна исплата на заработената плата на работниците, во спротивно да се   санкционира со Закон;
- Во колективните договори да се утврди најниската плата за најнизок степен на сложеност,  која ќе  обезбедува материјална и социјална сигурност на вработените. Во овие рамки работниците и работодавачите да ги уредуваат и другите прашања поврзани со платата (надоместоци на плата, коефициенти на сложеност, одговорност, додатоци од плата, итн.);
- Остварување на правото на работникот да учествува во распределбата на добивката врз основа на придонесот во нејзиното создавање, согласно  Закон и колективен договор;
3. Колективно договарање

Колективното договарање и склучувањето на колективни договори, како основен инструмент за правно регулирање на правата и обврските на работодавачот и работниците што произлегуваат од работниот однос, останува трајна определба на Синдикатот.

Согласно уставните и законските одредби, правата и обврските од работниот однос се регулираат со колективните договори. Врз основа на изложеното Синдикатот ќе преземе активности во следните основни насоки:

- започнување на преговори со работодавачите за склучување на колективни договори онаму каде тие сé уште не се донесени;

- целосна примена на нивните одредби посебно во делот на утврдување  на најниската плата за определени степени на сложеност на работите и работните задачи;

- утврдување на надоместоците за користење на годишен одмор, надоместок или организирање на исхрана и надоместок за превоз при доаѓање и одење од работа; и

- утврдување на критериумите за отпуштање на работници во случаи на престанок на работен однос поради економски, технолошки, структурни и слични промени;
4. Правна заштита на членовите

Во рамките на севкупните активности на СФДМ, една од основните задачи и функции ќе биде заштитата на правата и интересите на членството од работно правната и социјално економската област.

Во досегашната практика, единствен и вистински застапник на повредените права на работниците е Синдикатот. Правната заштита на членовите, ќе се обезбеди во две основни насоки:

- непосредно решавање на споровите меѓу работниците и работодавачот;

- застапување на работникот при повредата на неговите права пред работодавачот; 
- застапување и пружање бесплатна правна помош пред надлежните судови, инспекциите, народниот правобранител и други надлежни институции од овластени синдикални застапници;

- активно ќе учествува со свои предлози, иницијативи и забелешки за изготвување и изменување и дополнување на постојните закони од работно правната и социо-економската сфера, со цел за заштита и унапредување на  правата на работниците;
5. Организационо јакнење и омасовување
Една од приоритетните цели и задачи во наредниот период за  СФДМ е  организиционото јакнење и омасовување на своето членство. Организационата поставеност на СФДМ мора да обезбеди можност за слободно и јасно изразување на мислењето на членството, непосредно или преку своите демократски избрани претставници. Претставниците во органите и телата на Синдикатот, се обврзани да ги застапуваат ставовите на своите членови и преку своето активно учество во работата на истите, да утврдуваат и донесуваат соодветни ставови и одлуки кои понатаму заеднички ќе ги спроведуваат.
Во функција на натамошното организационо јакнење, СФДМ е определен да ја зацврстува и развива  соработката со синдикатите здружени во ССМ,  како и синдикални организации во непосредното окружување и на европско и светско ниво преку разни облици на соработка и определување и спроведување на  активности од заеднички интерес. Оваа определба треба да доведе до општоприфатен заклучок за основната потреба од обединување околу заедничката стратегиска цел на синдикатите за натамошно организационо јакнење на Сојузот на синдикатите на Македонија, зошто само преку  активното учество во неговата структура, може ефикасно да се влијае врз неговото работење и натамошно доизградување во респективен и значаен фактор во општеството.

Со цел омасовување на членството, претставниците и членовите на органите и телата на овој Синдикат, активно ќе работат на афирмирање на целите и задачите од оваа Програма и со личен пример ќе дадат поттик за учество во работата, на сите работници од финансиските дејности. Во овој контекст, ќе продолжат иницијативите за развивање на процесот на зачленување и формирање на синдикални организации, односно подружници во друштвата и институциите во кои сé уште не постои синдикално организирање.

Во рамките на СФДМ ќе се формира Секција на жени и Секција на млади,  со што ќе се овозможи пошироко промовирање и застапување на специфичните права на жените и младите - членови на Синдикатот.
6. Меѓународна соработка

Почитувајќи ги сите меѓународни синдикални конвенции,  препораки и резолуции, СФДМ ќе ја развива својата соработка со синдикатите на соседните и другите земји. За остварување на оваа цел, претставниците на Синдикатот и членството, перманентно ќе се запознаваат со активностите и определбите на синдикатите во услови на економско и социјално преструктуирање и промените што ги носи транзицијата, како тоа се рефлектира врз работните односи, социјалните проблеми, начините на учеството на Синдикатот во нивното разрешување и сл. Оваа активност ќе се остварува преку активно учество во разни форми на меѓународната соработка, при што стекнатите искуства ќе се вградуваат и применуваат во натамошната работа на Синдикатот.

СФДМ активно ќе соработува со соодветните  Синдикати  од Средна и Источна Европа, посебно со оние што се дел од мрежата на  ЕТУЦ - Европска конфедерација на синдикати и ИЦФТУ - Меѓународна конфедерација на слободни синдикати, преку разни форми на комуникација и средби, присуство на конференции, семинари и работилници.
 Покрај тоа се планира да се вклучи во активностите  на Меѓународната организација на трудот - ИЛО; Американскиот центар за работничка солидарност - Канцеларија Скопје; СДЦ - Агенција за соработка и развој од Швајцарија; Германската Фондација “Фридрих Еберт”, и др. од кои очекува соработка посебно во организирањето и реализирањето на меѓународни конференции  на теми од интерес за членството на СФДМ. 
Исто така ќе зема активно учество во развивањето на меѓународната синдикална соработка на ниво на ССМ и ќе учествува на  средби и разговори со претставници на синдикати, амбасади, странски финансиски мисии, и сл. при што се истакнуваат работничките ставови и барања и заложбите на Синдикатот за нивното остварување.
7.  Солидарен фонд

Во наредниот период ќе се преземат активности за формирање на Солидарен фонд на членовите на Синдикатот. Средствата од фондот ќе бидат наменети за помош на членовите во случаи кога може да дојде до сериозно нарушување на нивната материјално-економска состојба, заради нарушено здравје, повреда при работа, штрајк, престанок на работен однос и сл. Средствата од фондот ќе можат да се користат исклучително врз основа на правилник кој ќе го донесат органите на Синдикатот. За оставарување на оваа цел, ќе се преземат следните активности:

- анимирање на членството и утврдување на ставови во врска со потребата од формирање на Фондот, правилата и начинот на користење на средствата од фондот; 

- донесување на соодветни акти за формирање на фондот, именување на тело кое ќе го изготви правилникот за условите и начинот на користење на средствата;

- Именување Комисија која ќе го применува Правилникот за солидарен фонд.
8. Синдикално образование и оспособување 

Образованието и оспособувањето на членовите на Синдикатот за извршување на активностите и задачите зацртани во Програмата, како и воопшто за  синдикалното работење и дејствување е основен предуслов за градење на современ Синдикат. Условите во кои живееме ја определуваат потребата од создавање на квалитетни и стручни синдикални кадри кои ќе бидат способни во секој поглед да одговорат на предизвиците што ги продуцираат општествено-политичките односи во нашата земја, а посебно во областа на синдикалното работење. Членството и синдикалните претставници, мораат да поседуваат такви способности и знаења кои ќе им овозможат брзо, аргументирано и ефикасно промовирање и застапување на идеите и ставовите на Синдикатот, а особено во делот на водењето преговари со работодавачите и претставниците на власта.

Со цел остварување на овие определби, во наредниот период СФДМ ќе преземе конкретни активности во оваа насока. Преку организирање и активно учество на разни предавања, семинари, синдикални школи и слично, ќе му овозможи на своето членство стекнување разни знаења и способности, кои во  натамошното работење ќе можат да бидат ставени во функција на нивните потреби.
 Заради ефикасно остварување на синдикалното образование, СФДМ ќе соработува со Центарот за образование и оспособување на синдикални кадри при ССМ преку одржување еднодневни или повеќедневни семинари кои ќе ги водат синдикалните инструктори по одредени теми. Со оглед на тоа што преку овој Центар досега не е третирано членството на СФДМ, активностите од овој вид ќе бидат интензивирани. 
9. Информирање и пропаганда

Во врска со оваа задача, членовите на органите и телата на Синдикатот, имаат обврска и треба да се посвети големо внимание за перманентно информирање на членството за утврдените ставови, донесените одлуки и преземените активности. 


За оваа цел, во наредниот период Советот на Синдикатот ќе утврди концепт за воспоставување  систем за  брзо и ефикасно информирање на членството и јавноста, како и  методи на  пропаганда за активностите и акциите на СФДМ, односно целиот ССМ.
 
СФДМ  ќе соработува со Одделението за комуникации и медиуми и “Синдикален живот” при ССМ, со основна цел да се подобри внатрешното информирање на сите нивоа на синдикалната организираност и да се промовираат сите синдикални активности во јавноста преку контакти со средствата за јавно информирање.
Информирање на јавноста ќе се одвива преку одржување прес-конференции, изготвување на соопштенија за јавноста, известувања за седници, состаноци, средби, посети, состојби, реакции за одредени проблеми. За активности за кои ќе донесе одлука Советот, односно Извршниот одбор на Советот на СФДМ, ќе се обезбеди медиумска поддршка (за меѓународни конференции, кампањи, трибини, тркалезни маси, работилници, семинари и др.).

СФДМ  ќе ги следи известувањата на дневните и неделните весници за активностите на овој Синдикат и ќе ги документира.  Доколку се обезбеди техничка опременост и финансиски средства ќе се  изготвува Прес-клипинг од известувањата на дневните весници и електронските медиуми за СФДМ.

Во наредниот период  ќе се реализираат активности и на планот на публикувањето и промовирањето. Се планира да се отпечатат: Статутот и Програмата за работа на СФДМ, како и други документи, потоа прирачник за синдикални претставници; Билтен за внатрешно информирање; публикации за потребите на секциите за жени и млади; пропаганден материјал за синдикални акции и кампањи; брошура со конвенции и препораки од областа на синдикалните права и слободи и правата од работен однос, и др. 
10. Култура, уметност, спорт и рекреација


Со оглед на тоа што културата, уметноста, спортот, рекреацијата се основа за духовното збогатување и творечкиот развој на личноста, СФДМ ќе создава услови за нивна достапност  секому според интересот, потребите и способностите.  Во таа смисла, развивањето на активностите во овие области ќе биде трајна определба на СФДМ.

 За остварување на оваа цел, ќе се преземат активности за формирање на тела кои ќе ја афирмираат идејата за организирање на Спортски игри и средби на членовите на СФДМ. Преку средбите и дружењето на спортски план, ќе се развива духот за натпревар и соработка како во спортот, така и на работните места. Застапувајќи го мотото дека “спортот не познава граници”, ќе се преземат активности за остварување на соработка со други синдикати во земјата и во странство.
СДФМ ќе организира следење и учество на манифестации од областа на културата, забавата и спортот,  хуманитарни концерти и сл.; 






 *





      *          *

Утврдените цели и задачи во Програмата за работа на Синдикатот на  финасиските дејности на Македонија, претставуваат само појдовна основа за делување во наредниот 5-годишен период. Ова значи дека во зависност од потребите на членството, како и условите што ќе ги наметнат натамошните промени на општествено-политички и економско-социјален план, можат да доведат до потребата за утврдување на дополнителни цели и задачи. Затоа оваа Програма останува ориентациона и отворена и пружа можност за нејзино натамошно доградување.

